
Кыргыз Республикасынын улуттук илимдер академиясынын

Тарых жана маданий мурас институту

Ж. Баласагын атындагы Кыргыз Улуттук университети

И. Арабаев атындагы Кыргыз мамлекеттик университети

Д.07.13.013 диссертациялык кеңеши
 

кол жазма укугунда

удк: 947.1 (575.2) (043.3)
КАУЛБЕКОВА РАКИЯ АБДРАСУЛОВНА

XIX КЫЛЫМДА КЫРГЫЗСТАНДА КООМДУК-САЯСИЙ ОЙ-ПИКИРДИН ӨНҮГҮШҮНДӨ АРСТАНБЕК БУЙЛАШ УУЛУНУН ЭЭЛЕГЕН ОРДУ
Адистиги: 07.00.02. – Ата Мекен тарыхы

Тарых илимдеринин кандидаты окумуштуулук даражасын
изденип алуу үчүн жазылган диссертациянын


АВТОРЕФЕРАТЫ

Бишкек – 2015

Дисертациялык иш Ж. Баласагын атындагы Кыргыз Улуттук универститетинин тарых жана чөлкөм таануу факультетинин Азия жана Африка өлкөлөрүнүн тарыхы кафедрасында аткарылды.

	Илимийжетекчиси:
	тарыхилимдеринин доктору, профессор
ӨмүрбековТокторбекНаматбекович



	Расмийоппоненттер:
	тарыхилимдеринин доктору, профессор

Каратаев Олжобай Кубатбекович

тарых илимдеринин кандидаты, доцент
Молдокасымов Кыяс Сатарович



	Жетектөөчү  мекеме:
	К.Карасаев атындагы Бишкек гуманитардык 

университетинин  Кыргызстан жана Чыгыш                                                

чет өлкөлөрүнүн тарыхы кафедрасы


Диссертация 2015-жылдын  24-апрелинде саат 13.00дө Кыргыз Республикасынын Улуттук илимдер академиясынын Тарых жана маданий мурас институтунунжана Ж. Баласагын атындагы Кыргыз Улуттук университетинин, И. Арабаев атындагы Кыргыз мамлекеттик университетинин алдындагы тарых илимдери боюнча кандидаттык (докторлук) диссертацияларды коргоо боюнча Д.07.13.013  Диссертациялык кеңешинин жыйынында корголот. 

Дареги: 720026, Бишкек шаары, И.Раззаков көчөсү, 51.

Диссертациянын кол жазмасы менен И.Арабаеватындагы Кыргыз мамлекеттик университетинин илимий китепканасынан таанышууга болот. 

Дареги: 720026, Бишкек шаары, И.Раззаков көчөсү, 51.

Автореферат 2015-жылдын 23-мартында таркатылды.

Диссертациялык кеңештин
окумуштуу катчысы, 
тарых илимдеринин доктору                                        А. А. Арзыматова

ИШТИН ЖАЛПЫ МҮНӨЗДӨМӨСҮ

Теманын актуалдуулугу. Борбордук Азия чөлкөмүндөгү эң байыркы элдердин бири болгон кыргыз эли өзүнүн көп кылымдык тарыхын, маданиятын, каада салттын, үрп-адатын оозеки түрүндө сактап муундан муунга өткөрүп келишкен. Арийне, кыргыз элинин өткөндөгү тарыхын, маданиятын биздин күндөргө чейин жетишине оозеки чыгармачылыктын бир бөлүгү катары өнүккөн акындар чыгармачылыгы да кандайдыр бир деңгээлде зор салымын кошот. Андыктан ар бир доордун атактуу акындарынын акыл-ой, руханий казынасы байыртадан элибизди эркиндикке, көз карандысыздыкка, биримдик менен ынтымакка дайым үндөп келгени талашсыз. 

XIX кылымда сөздү баалап, урпактарына руханий казынасын мураска калтырган кыргыз эл акындарынын арасынан Арстанбек Буйлаш уулу Кокон хандыгынын феодалдык үстѳмдүгү Кыргызстандын аймагына толук орногон жана Россия империясынын бийлиги жаңыдан орной баштаган доордогу кыргыз калкынын коомдук-саясий турмушун ачык сынга алып, кыргыз жергесинде болуп жаткан өзгөрүүлөрдү, жаңыланууларды жана  учурдун коомдук-саясий маселелерин чагылдырган тарыхый чыгармаларды жараткан  өз доорунун улуу акыны болгон. 

Буйлаш уулу Арстанбек элдүүлүккө, мамлекеттүүлүккө үндөгөн таамай жана курч ырлары аркылуу элин ынтымакка чакырып, ыркы жок кыргыз урууларын бириктирүүгө, бирдиктүү мамлекет түзүүгө үгүттөөгө көп күч жумшаган. Бирок, Арстанбектин акындык чыгармачылыгы, доордун тарыхый окуялары чагылдырылган чыгармалары жана коомдук-саясий ой-пикирдин өнүгүшүндөгү кошкон салымы ушул күнгө чейин тарыхый өңүттө ар тараптан толук изилденип татыктуу баасын ала элек. Анткени Совет бийлигинин тушунда Арстанбек Буйлаш уулуна «феодалдык коомду эңсеген» реакциячыл көз караштагы акын катары баа берилип, анын чыгармалары окутуудан, изилдөөдөн четтетилген. Бирок, кайра куруунун шартында коммунисттик идеологиянын кесепетинен иликтеп-изилдөөдөн четтетилген кыргыз элинин руханий мурастарын кайрадан карап чыгууга шарт түзүлгөн.

Ошентсе да, Совет доорунда жана эгемендүүлүк мезгилде Арстанбек Буйлаш уулунун өмүрү жана чыгармачылык жолу жана XIX к. кыргыз элинин коомдук-саясий ой-пикиринин өнүгүшүндө ээлеген орду тарыхый изилдөөлөрдө каралбай келген. Буйлаш уулу Арстанбектин  өмүрү жана чыгармачылык жолу Кыргызстандын аймагы алгач Кокон хандыгынын феодалдык ѳкүм сүргѳн мезгилине, андан соң Россия империясынын колониалдык үстөмдүгүнүн жаңыдан орнотула баштаган мезгилине дал келет. Мына ушул доордогу кыргыз элинин коомдук-экономикалык жана саясий турмушу Арстанбек Буйлаш уулунун чыгармаларында реалдуу чагылдырылган. Андыктан, доордун тарыхын таамай чагылдырган чыгармаларды жараткан кыргыз элинин Улуу акындарынын бири Арстанбек Буйлаш уулунун XIX кылымда Кыргызстанда коомдук-саясий ой-пикирдин өнүгүшүнө кошкон салымын жана ээлеген ордун талдап көрүү иштин актуалдуулугун түзөт. Албетте, Арстанбек Буйлаш уулу XIX кылымдын 20-ж. башында жана 70-ж. акырына чейин жашап, ушул мезгилдеги орчундуу тарыхый окуяларды ырларында чагылдырган. Демек, эл, жер эркиндигин алдыга коюп, элдин оор турмушун, үмүтүн, ынтымагын ырдап чыккан Арстанбек Буйлаш уулунун чыгармалары өзү жашаган чет жерликтерге күнкор болгон  доордун көйгөйлүү  маселелерине  арналган.

Диссертациялык эмгектин илимий программалар жана негизги илимий иштер менен байланышы. Диссертация демилгелүү иш болуп эсептелинет.
Изилдөөнүн максаты жана милдеттери. Диссертациялык иштин максаты кыргыз элинин XIX к. тарыхында Арстанбек Буйлаш уулунун ээлеген ордун аныктоо, изилденип жаткан мезгилде Кыргызстанда коомдук-саясий ой-пикирдин өнүгүшүнө кошкон салымын жана ролун ачып берүү. 
Мына ушул максатка ылайык диссертациялык  изилдөөгө төмөндөгү милдеттер коюлду:
· маселенин изилдөө деңгээлин аныктоо үчүн изилдөө ишинин тарыхнаамалык маселесин, анын булактаануучулук негиздерин ачып берүү; 
· Арстанбек Буйлаш уулу жашаган доордогу кыргыздардын социалдык-экономикалык жана саясий абалын ачып көрсөтүү;
· XIX к. башында акын-заманчылардын пайда болушунун тарыхый өбөлгөлөрүн аныктоо;
· Арстанбек Буйлаш уулунун өмүрү жана чыгармачылык жолунун орчундуу этаптарын тактоо;
· Арстанбек Буйлаш уулунун чыгармаларында чагылдырылган доордун орчундуу тарыхый окуяларына талдоо жүргүзүү;
· Арстанбек Буйлаш уулунун негизги чыгармасы болгон «Тар Замандын» жаралуусунун тарыхый шарттарын иликтөө;

· Арстанбек Буйлаш уулунун чыгармаларындагы мамлекеттүүлүк идеялардын маңызын ачып берүү;
· XIX кылымдагы коомдук-саясий ой-пикирдин өнүгүшүнө Арстанбек Буйлаш уулунун кошкон  салымын аныктоо.
Изилдөөнүн хронологиялык чеги XIX кылымды камтыйт. Мына ушул XIX к. башында чыгармаларында доордун социалдык-экономикалык жана саясий өнүгүүсүн чагылдырган белгилүү акын-заманчылар, алардын ичинде Арстанбек Буйлаш уулунун чыгармачылыгы калыптанган.
Изилдөөнүи объектиси болуп - Арстанбек Буйлаш уулунун чыгармачылык мурастары саналат.

Изилдөөнүн предмети болуп XIX к. кыргыз элинин коомдук-саясий ой-пикиринин өнүгүшүндөгү Арстанбек Буйлаш уулунун ээлеген ордун, колониялык мезгилдеги социалдык-экономикалык абалдын контекстинде изилдөө эсептелинет.

Диссертациянын илимий жаңылыгы. 
· Биринчи ирет тарых илиминде жана кыргыз историографиясында XIX к. кыргыз элинин коомдук-саясий ой-пикиринин өнүгүшүндөгү Арстанбек Буйлаш уулунун ээлеген орду изилденүүгө алынды;
· XIX кылымда Кыргызстанда коомдук-саясий ой-пикирдин өнүгүшүндөгү Арстанбек Буйлаш уулунун ролун ачып берүүдө тарыхый, илимий ж.б. булактардагы буга чейин белгисиз болгон маалыматтар илимий айлампага киргизилди;

· Арстанбек Буйлаш уулуна советтик  историографияда «реакциячыл» көз караштагы акын катары берилген баа бир жактуу деп четке кагылат;
· Россиянын колонизациясы башталган доордо актуалдуу болгон Эл-жер, Ата Мекен сыяктуу, Арстанбек Буйлаш уулунун чыгармачылыгындагы идеялар ачылып көрсөтүлдү жана жаңыча көз карашта баа берүү менен изилденди;
· Изилдөөдө тарыхый шарттарды эске алуу менен Арстанбек Буйлаш уулунун өмүрү жана чыгармачылык жолунун орчундуу этаптары каралды жана аныкталды. 

Изилдөөнүн практикалык мааниси. Бул изилдөөнүн илимий-теориялык жаңылыктары жана изилдөөдө топтолгон даректүү материалдар XIX кылымдын орчундуу саясий окуяларын, социалдык-экономикалык абалын өз чыгармала-рында чагылдырган Арстанбек Буйлаш уулунун чыгармалары ал жашаган доордун социалдык-экономикалык абалын жана коомдук-саясий мамилелери-нин түйүндүү маселелерин изилдеп-иликтөөдө тарыхый мааниси зор экендигин далилдейт. Демек, диссертациядагы тыянактар жана сунуштар кыргыздардын XIX кылымдагы тарыхын жана акындар чыгармачылыгын окутуп үйрөтүүгө көмөк болмокчу. Диссертациянын негизги багыттары XIX кылымдагы Кыргызстандын тарыхы, маданияты, коомдук-саясий ой-пикири жана кыргыз адабиятынын тарыхы боюнча жалпы жана атайын курстарда, студенттерге окулган лекцияларда, кесиптик окуу жайларда, мектеп окуучуларына өтүлгөн сабактарында кеңири пайдаланууга сунушталат.

Коргоого алып чыгуучу негизги жоболор. Изилденип жаткан маселе биринчи жолу такталып жаткандыктан, коргоо үчүн төмөнкү жоболор колдоого алынды:
· Арстанбек Буйлаш уулу Кыргызстандын аймагында Кокон хандыгынын бийлиги толук орногон жана Россия империясынын колониалдык бийлигинин үстөмдүгүнүн жаңыдан орнотула баштаган мезгилинде жашап, алардын кыргыз жергесинде жүргүзгөн оторчулук саясаттарына күбө болуп, чыгармаларында реалдуу чагылдырган. Мына ушул доордун тарыхый окуялары кыргыз элинде Арстанбектей улуу акындын чыгышына шарт түзгөн жана акындын коомдук-саясий көз карашынын калыптанышынын, өнүгүшүнүн өзгөчөлүктөрүн аныктаган;

· XIX кылымдын орто ченинде кыргыз урууларынын ичинен биринчи болуп бугу уруусунун Россия империясына кошулушу кыргыз элинин коомдук-саясий ой-пикиринин кийинки өнүгүшүнө  олуттуу таасир эткен жана акындар чыгармачылыгындагы «Тар Заман», «Зар Заман», «Хал Заман» сыяктуу замана темасындагы чыгармалардын жанданышына жана өнүгүшүнө алып келген тарыхый шарттар каралган;

· XIX кылымдагы Арстанбек Буйлаш уулу жана аны менен замандаш акындардын чыгармаларынын маани-маңызына, көтөрүп чыккан маселелерине карабастан совет мезгилинде «реакциячыл» жана «демократ» акындар деп бөлүп-жаруу туура эмес. Чындыгында «реакциячыл» жана «демократ» агымындагы акындардын чыгармаларында негизги идея «заман» - доор, Мекен маселеси гана козголгону менен мүнөздүү болду;

· XIX кылымда Кыргызстандын аймагында ѳкүм сүргѳн эки мамлекеттин: алгач Кокон хандыгынын феодалдык эзүүсү, андан соң Россия империясынын колониялык саясатты орнотула баштаган мезгилде кыргыз элин эркиндикке чакырууда, уруулар ортосундагы биримдик менен ынтымакты чыңдоодо Арстанбек Буйлаш уулуна өзгөчө орун таандык;
· Арстанбек Буйлаш уулунун чыгармачылыгын изилдөөнүн негизинде төрт орчундуу этап аныкталды. Бул этаптар  акындын коомдук-саясий көз караштарын калыптанышын, заманчыл-акын катары белгилүү болушун, өз доорунун өзгөчөлүктөрүн  чыгармаларында таамай чагылдырышын ачып көрсөтөт;

· Арстанбек Буйлаш уулу Россия империясынын оторчулук саясаты Кыргызстандын аймагына келе элек жана жаңыдан келе баштаган мезгилдеги коомдук-саясий өзгөрүүлөрдү, кыргыз элинин оор абалы, келечек ой-тилектери, мүдөөсү чагылдырылган эң негизги чыгармасы болгон «Тар заманды» комплекстүү изилдөө менен «Тар замандын» жаралышы жана өнүгүшүнүн тарыхый шарттарынын айрым көйгөйлүү маселелери такталат.

Изилдөөчүнүн киргизген жеке салымы. Илимий изилдөөнүн жүрүшүндө каралып жаткан маселенин бардык аспектилери Арстанбек Буйлаш уулунун өмүрү жана чыгармачылык жолун изилдеген изилдөөчүлөрдүн эмгектеринде толук чагылдырылбаганы көрсөтүлүп, илимий талдоого алынды. Диссертациялык иште каралып жаткан маселе боюнча биринчи жолу тарыхый аспектиде, комплекстүү изилдөө аракети жасалып, ынанымдуу жыйынтыктар чыгарылды.
Диссертациянын апробацияланышы. Изилдөөнүн орчундуу багыттары боюнча тыянактар эл аралык республикалык илимий-практикалык конференцияларда угулду. Диссертациялык иш Жусуп Баласагын атындагы Кыргыз Улуттук университетинин тарых жана чөлкөм таануу факультетинин Азия жана Африка өлкөлөрүнүн тарыхы кафедрасында, Борбордук Азиядагы Америка университетинин антропология кафедрасында талкууга коюлуп коргоого сунуш кылынган.
Диссертациянын жыйынтыктарынын басылмаларда толук чагылдырылышы. Изилденген тема боюнча илимий журналдарга 8 макала жарыяланды.
Диссертациянын түзүлүшү. Кириш сөздөн, үч баптан (сегиз параграф), корутунду, пайдаланылган адабияттардын  тизмесинен жана тиркемеден турат. 
ДИССЕРТАЦИЯЛЫК ИШТИН НЕГИЗГИ МАЗМУНУ

Кириш сөздө теманын актуалдуулугу далилденип, изилдөөнүн максаты жана милдеттери, хронологиялык алкагы аныкталып, илимий иштин жаңылыгы, коргоого алып чыгуучу негизги жобосу такталды.

Биринчи бап - «Маселени изилдөөнүн тарыхнаамасы, тарыхый булак таануусу жана изилдөө ыкмалары» деп аталып, бул баптын «XIX к. коомдук-саясий ой-пикирдин өнүгүшүндөгү Арстанбек Буйлаш уулунун ээлеген ордун изилдөөнүн тарыхнаамасы»деп аталган биринчи параграфында Арстанбек Буйлаш уулунун XIX кылымдагы коомдук-саясий ой-пикирдин өнүгүшүндөгү ээлеген ордун изилдөөнүн тарыхнаамасы каралган. Арстанбек Буйлаш уулунун чыгармачылыгы тууралуу иликтеп изилдөө иштери ХХ кылымдын 40-жылдарынан азыркы күнгө чейин адабиятчылар, философтор, тарыхчылар тарабынан жүргүзүлүп келет. Изилдөөлөрдү мезгилине жараша шарттуу түрдө эки мезгилге бөлүп кароого болот: 1) Совет бийлигинин мезгилиндеги эмгектер; 2) Эгемендүүлүктү алгандан кийинки жарык көргөн эмгектер жана изилдөөлөр.
Биринчи мезгилге адабият, философия жана тарых таануучулук багытындагы окумуштуулардын Арстанбек Буйлаш уулунун өмүрү жана чыгармачылыгына арналган илимий макалалары жана эмгектери таандык. Атап айтканда, адабиятчы окумуштуулар - Т. Саманчиндин [1.15, 3.160, 3.161], М. Богданованын [2.49, 2.50, 3.146, 3.147, 1.16], Б. Кебекованын [2.76], К. Артыкбаевдин [3.141], ошондой эле философия багытындагы окумуштуулардын - А. Алтмышбаев [2.29, 2.30, 2.31, 2.32], А.Давлеткельдиев жана М. Джунусовдор [2.33], Б.Аманалиевдин [2.34, 2.35], К. Ибраевдин [4.167] макалалары, эмгектери жана тарыхчы окумуштуулар – А.А. Чукубаевдин [2.130], Д. Айтмамбетовдун [2.27] илимий эмгектеринин мааниси зор. Айрыкча Т. Саманчиндин 1941-жылы «Советтик адабият жана искусство» журналына жарыяланган «Арстанбек» [3.160] аттуу макаласы. Анда Арстанбектин эл акыны болуп калыптанышына шарт түзгөн ошол доордун социалдык-экономикалык абалына жана саясий мамилелерине кыскача болсо да токтолуп, Арстанбекти ыр чыгаруу жагынан өзү менен доорлош акындардын баш үлгүсү катары көрсөтөт. Т. Саманчиндин бул эмгеги Арстанбек акын тууралуу биринчи илимий изилдөө болуп саналат. Бирок, колониялык доордогу акындар чыгармачылыгын алгачкылардан болуп изилдөөгө алган Т. Саманчиндин илимий изилдөөлөрүнө чек коюлду.  Бул чек коюунун башаты 1946-жылдагы ВКП(б) БКнын «Ленинград» жана «Звезда» журналдары жөнүндөгү айтылуу токтом менен байланыштуу. Ушул мезгилден тартып Т. Саманчиндин эмгегине карата сын макалалар жарык көрөт. Атап айтканда, Ж. Самаганов жана П.И. Балтиндин [3.159], К.Орозалиевдин  [3.157] макалаларында Т.Саманчин илимий изилдөөлөрүндө Арстанбектин жана анын замандаштары Калыгул Бай уулу, Молдо Кылычтытын көз караштарына туура баа бере албаган деген сын пикирлер айтылып, саясий айып тагыла баштайт. Ушул учурдан тартып Т.Саманчиндин илимий изилдөөлөрүнө жана Арстанбек Буйлаш уулу «феодалдык коомду эңсеген» «реакциячыл» көз караштагы акын катары көрсөтүлүп, анын чыгармаларын иликтеп изилдөө иштерине чек коюлат. Ошентип, жарык көргөн кийинки илимий эмгектерде Россия империясына Кыргызстандын территориясынын кошулушунан улам XIX к. аягы ХХ к. башындагы акындар чыгармачылыгында реакциячыл-феодалдык жана прогрессивдүү-демократиялык деп аталган эки тенденциянын келип чыгышы баса белгилене баштайт. Айрыкча, адабиятчы окумуштуу М.Богданованын, философчу окумуштуулардын - А. Алтмышбаевдин, А. Давлеткелдиев, М. Джунусовдун Б.Аманалиевдин, К. Ибраевдин макалалары, эмгектери жана тарыхчы окумуштуулар – А. Чукубаевдин, Д. Айтмамбетовдун илимий эмгектеринде реакциячыл акындар Калыгул, Арстанбек, Молдо Кылычты мурунку патриархалдык учурга кайрылууга чакырышкан жана Кыргызстандын Россияга кошулушу менен башталган аймакты социалдык-экономикалык, саясий өзгөрүүлөрдү тар заман, зар заман, акыр заман катары кабыл алышканын далилдеп, бул акындардын тобуна Токтогул, Тоголок Молдо башында турган демократ-акындарды карама-каршы коюшкан.

Б.Кебекова эл оозунан жыйнаган материалдардын негизинде 1985-жылы «Кыргыз, казак акындарынын чыгармачылык байланышы» [2.76] деген эмгегинде кыргыз элине коңшулаш бир тууган кыргыз-казак элдеринин акындарынын чыгармачылык байланышындагы өзгөчөлүктөргө токтолуу менен Арстанбек Буйлаш уулунун айтыш өнөрүнө өзгөчө көңүл бурган. Казак элинин улуу акыны болгон Сүйүмбай менен Арстанбектин айтышын баса белгилеп, Арстанбек бирде Катаган бирде Арстанбек деп адашып айтылаарын көрсөтөт. 

Ал эми экинчи мезгилде жарык көргөн эмгектерде Арстанбек Буйлаш уулунун өмүрү жана чыгармачылыгы ар тараптуу иликтөөгө алынган. Изилденип жаткан проблема боюнча тарыхый-адабияттык, тарыхый-философиялык багытта адабиятчы жана философчу окумуштуулардын, атап айтканда, адабиятчы окумуштуулар - Б.Кебекованын [2.74, 2.75], Н. Бегалиеванын [2.45, 3.165], А. Эркебаевдин [2.135], А. Обозкановдун [2.105]  илимий эмгектери, макалалары, ошондой эле философчу окумуштуулардын - Б.А. Дононбаевдин [2.61, 3.148], А.Какеевдин [2.71], А.Кулманбетованын [4.169], Ы.Мукасовдун [2.98, 2.99, 2.100, 4.170], Ж.Жаныбековдун [2.63] илимий эмгектери, макалалары жарыяланса, ал эми тарыхчы  окумуштуулардын - С.В. Плоскихтин [2.117], С. Аттокуровдун [2.39] илимий эмгектери Арстанбек Буйлаш уулунун коомдук-саясий ой пикирдин өнүгүшүндө ээлеген ордун көрсөтүүдө зор мааниге ээ. Өзгөчө Б. Кебекованын [2.74, 2.75] изилдөөлөрүндө улуу акын Арстанбектин чыгармачылык таланттына баа берилип, өтө кызыктуу маалыматтар камтылган. Алсак, автор башка изилдөөчүлөрдөн айырмаланып бул изилдөөлөрүндө акындын көлөмдүү чыгармасы болгон «Тар Замандын» жаралышына талдоо жасалат. 

1998-жылы Н.Бегалиева филология илимдеринин кандидаты окумуштуулук даражасын изденип алуу үчүн «Арстанбектин чыгармачылыгындагы эл тагдыры жана доор маселесинин көркөм чагылдырылышы» [4.165] аттуу диссертациялык иши жана «Арстанбектин өмүрү жана чыгармачылыгы» [2.45] деген  монографиясы жазылган. Автордун изилдөөлөрүндө Арстанбек Буйлаш уулунун чыгармаларында кыргыз жерлери колонизациялана баштаган мезгил, ага байланышкан коомдогу психологиялык толгонуулар чагылдырылганынын жана акындын чыгармаларында негизинен саясий-граждандык теманын өнүктүрүлгөнүн белгилеген.

А. Эркебаевдин 1999-жылы жарык көргөн «Малоизученные страницы истории киргизской литературы» [2.135] деген эмгегинде хронологиялык жактан Арстанбек Буйлаш уулунун эң алгачкы чыгармасы деп «Анжыян ордосундагы ырын» жана «Кокон бийлиги жөнүндө ырын» эсептейт. Бул эки ырдын биринчиси автобиографиялык мүнөздү алып жүрөрүн да ырастайт. Ал эми А. Обозкановдун «Замана» поэзиясынын генезиси» [2.105] аттуу чакан илимий эмгегинде Кыргызстандын аймагында XIX кылымдын биринчи чейрегинен тартып «Замана» агымындагы поэзиянын кыргыз акындарынын чыгармачылыгында башат алганын айтып, «Замана» темасында чыгармалар эки топко бөлүнүп кетерин көрсөткөн. 

Ал эми тарыхый-философиялык багытта А. Дононбаевдин «Акын Заманчылар» [3.148] деген макаласында кыргыз заманчыл акындарынын дүйнөгө көз караштарынын багыт алуусу исламдын агымынан таптакыр алыс, алардын чыгармачылык ишмердүүлүктөрүндө диний жана мистикалык эсхатологиялык элементтер көп орунду ээлебейт деп белгилөө менен заманачыл акындардын өткөндөгү адептик белгилерди жалгаштурууга, улантууга далалат кылышкандыгын көрсөтөт.

Кыргыз элинин философиялык ойломунун тарыхынын көп кырдуу маселелерин изилдеген белгилүү окумуштуу философ, академик Аскар Какеев [2.71]. Автор революцияга чейинки Кыргызстандын коомдук-саясий жана философиялык ой-пикирдин өнүгүшүндөгү тарыхый-философиялык маселелердин негизги багыты менен  тенденциясын иликтөөгө алган. Ошондой эле окумуштуу Арстанбек Буйлаш уулу жашаган XIX кылымдын орто ченинде коомчулукта Россия менен чогуу өнүгүү жолуна кадам таштоо же ата-бабалардан калган байыркы каада-салтарды, эски коомдук эрежелерди сактап калуу керекпи деген  доордун курч маселесин чечүү, эки айрылыш жолдордун туурасын таңдоо кыргыз элинин коомдук-философиялык ой-жүгүртүүсүнүн өнүгүшүнүн мүнөздүү өзгөчөлүгүнө олуттуу таасир тийгизгенин белгилеген.
А. Кулманбетованын «Нравственно-этические искания акынов-заманистов» деп аталган философия илимдеринин кандидатты окумуштуулук даражасын изденип алуу үчүн жазылган диссертациялык ишинде заманчыл-акындардын негизги идеологиялык ролу кыргыздардын уруулук бирикмелерин элдин нравалык-этикалык өзүн-өзү таанып билүүсү аркылуу бириктирүү жолун издеген жана коомдук иштерди активдүү алып барган кыргыз элинин руханий элитасынын өкүлдөрү катары аныкталган. Ал эми окумуштуу-философ С.М Мукасов[2.98, 2.99, 2.100, 4.170] өз изилдөөлөрүндө Арстанбек Буйлаш уулун өз мезгилинин прогрессивдүү ойчулу болгон жана чыгармаларында өзү жашаган доордогу кыргыз элинин жашоо турмушундагы өзгөрүүлөр, объективдүү сүрөттөлгөнүн белгилеген. 

Арстанбек Буйлаш уулу жана анын чыгармачылык жолу тууралуу тарыхчы окумуштуулардын, атап айтканда С.В. Плоскихтин [2.117], С. Аттокуровдун [2.39], Т.Кененсариевдин [3.149], Т.Ж. Жоробековдун [2.66] эмгектеринде Арстанбек Буйлаш уулунун өмүрү жана чыгармачылыгы тууралуу кыскача болсо да кызыктуу маалыматтар камтылган. С. Аттокуровдун «Кыргыздар XIX кылымда» [2.39] аттуу эмгегиндеАрстанбек «Тар заманды» өмүр бою ырдап келгенин ырастап, Кокон хандыгынын жана Россия империясынын улутуна, расасына, динине карабастан экөөнө тең терс мамиле жасайт, зордук-зомбулуктарын ашкерелейт деп көрсөтүп, Арстанбекти кор кылган да, зор кылган да анын «Тар заман» казалы деп жазган.

2004-жылы жарык көргөн С.В. Плоскихтин «Кыргызстандын репрессияланган маданияты. (Тарыхтын аз изилденген барактары)» [2.117] деген эмгегинде Арстанбек Буйлаш уулунун чыгармачылыгы тууралуу кыскача маалыматтар келтирилет. Окумуштуунун изилдөөсүндө Арстанбек сабаттуу жана араб графикасын эне тилинде жекече поэтикалык чыгармачылыкка ыңгайлаштырууга аракеттенген төкмө акындардын бири жана чыгармаларын өз колу менен жазган акын катары кѳрсѳтүлгѳн. Ал эми XIX кылымдагы Кокон хандыгы жана Россия империясынын тушундагы Кыргызстандын жалпы саясий өнүгүүсүн  изилдеген белгилүү окумуштуу Т.Кененсариев да Арстанбек Буйлаш уулунун ѳмүрү жана чыгармачылык жолун изилдѳѳгѳ алып, Кокон мамлекетиндеги жашоону кѳрүп, диний кѳз карашы да бекемделген Арстанбекке эмки жаңы бурулуш катуу тийип, натыйжада Калыгулдун пикирин уланткан заманчылык идеялары калыптанганын белгилеген [3.149].
Совет доорунда жана суверендүүлүк мезгилинде Арстанбек акындын өмүрү, чыгармачылык жолу, коомдук-саясий көз караштары атайын ар тараптуу илимий изилдөөгө алынган эмес. Бирок, Арстанбек Буйлаш уулунун XIX кылымда коомдук-саясий ой-пикирдин өнүгүшүндөгү ролун, саясий-социалдык көз караштарын изилдөөдө философия жана адабият таануу илиминин өкүлдөрүнүн илимий изилдөөлөрүндө, эмгектеринде карап жаткан маселеге тиешелүү айрым маалыматтары олуттуу мааниге ээ экендигин белгилей кетишибиз керек. Эң башкысы кыргыз тарыхынын эсинде бул маселе алигиче ар тараптан иликтенбей, тарыхтын бүктөмүндө кала берүүдө.

Ал эми «Маселени изилдөөнүн тарыхый булак таануусу жана изилдөө ыкмалары» деп аталган экинчи параграфта Арстанбек Буйлаш уулунун чыгармачылыгын жана Кыргызстандагы коомдук-саясий ой-пикирдин өнүгүшүндөгү ээлеген ордун ачып берүүдө, изилдөөнүн милдеттерине ылайык ар кандай мүнөздөгү булактар колдонулгандыгы көрсөтүлгөн. Изилдөөдө колдонулган булактар эки топко бөлүнүп каралды. Биринчи топтогу булактарга Кыргыз Республикасынын Улуттук Илимдер Академиясынын Чынгыз Айтматов атындагы Тил жана адабият институтунун кол жазмалар фондусундагы – атайын фонд, фольклор, тарых бөлүмдөрүндө Арстанбек Буйлаш уулунун өмүрү жана чыгармачылыгы жөнүндө сакталган маалыматтар кирет. Экинчи топтогу булактарга Арстанбек Буйлаш уулу тууралуу басма сөз беттеринде жарык көргөн макалаларды кошууга болот.
Кыргыз Республикасынын УИАнын Ч.Айтматов атындагы тил жана адабият институтунун кол жазмалар фондусунда сакталган Арстанбек Буйлаш уулунун өмүрү жана чыгармачылыгы тууралуу № 57 (1320), № 829/363, № 1057, № 110 (313) № 129 / 336, № 148, № 542 / 5180, д. № 1, № 669 / 5306, № 87 / 288, № 47 (241), № 185 (336) ж.б. инвентарлардагы маалыматтар, диссертациялык иштин булактык негизин түздү. Алсак, инв. № 57 (1320) «Акыр заман. Калыгул, Арстанбек, Солтобай» [1.1] деп аталып, анда Арстанбек Буйлаш уулунун казак Тезек төрө алдында айтылган «Тар Заманы» камтылган. Бул кол жазмада ошол учурдагы-эски колониялык доордогу эзилген элдин жашоосун көрүүгө болот. Ошондой эле «Тар Заман» чыгармасында орустардын  акырындап кыргыз жерине жылып келе жатканын кабарлаган маалыматтар, орус оторчуларынын келишине байланыштуу кыргыз коомундагы өзгөрүүлөр чагылдырылган. «Ар түрлүү фольклордук материалдар» деп аталган №394 (1302) [1.14] инвентарда Кыргызстандын Россия империясына каратылышы менен орус колонизаторлорунун алгач «эсептеп жерди аларын», дыйканчылыкка ыңгайлуу «аштык чыккан жерди» алына турганы айтылган. Ал эми №829/363 инвентарда [1.2] кыргыз жергесинде Кокон хандыгынын жүргүзгөн бийлигин, эзүүсүн, салык саясаттын чагылдырган Арстанбектин маалыматтары берилет. Бул чыгармада кокондуктардын салык катары «олпоң (харадж) алды эгинди», «беш көкүлдүү кызды», «оймоктуудан уз», «короодон таңдап кой», «алымына ат» алганы көрсөтүлгөн. Ошондой эле «Арстанбек, Молдо Кылыч жөнүндө» аттуу №148 инвентарда [1.7] акындын балдары, неберелери тууралуу кыска маалымат келтирилген.

Экинчи топтогу булактарга Арстанбек Буйлаш уулунун өмүрүн жана чыгармачылык жолун изилдеген изилдөөчүлөрдүн басма сөз беттеринде жарык көргөн, илимий макалалары кирет. Алсак, М. Найманбаевдин [3.154, 3.155], М. Мамыровдун [3.150, 3.152], Ш.Үмөталиевдин [3.162], Б. Алагушовдун [3.137, 3.138, 3.139], Ш.Бейшеналиевдин [3.145] бир катар макалалары жарыяланган. Бул авторлордун арасынан Арстанбектин өмүрү жана чыгармачылык ишмердүүлүгүн иликтеп изилдөө боюнча М. Мамыровдун көп иш жасаганы дана көрүнүп турат. «Акындарды эл унутпайт» [3.150] аттуу макаласында аталган автор Арстанбектин жеке турмушуна тиешелүү кызыктуу маалыматтарды берип кеткен. Ш.Үмөталиевдин 1995-ж. жарык көргөн «Арстанбек» [3.162] аттуу макаласында Арстанбек Буйлаш уулунун чыгармачылыгынын калыптанышына жана өнүгүшүнө Кокон хандыгынын эзүүсү жана Россия империясынын колониялык саясаты жаңыдан орнотула баштаган учур, Кенесары Касымовдун баскынчыл жортуулу, бугу-сарыбагыш чатагы чоң таасир эткенин белгилеп кеткен. Ушул өңүттөн алып караганда автор ойчул акындын улуу акын катары элге таанылышына алып келген тарыхый кырдаал-шарттарга кайрылып, доор чыгармачыл дарамети күчтүү даанышман инсанды жаратканын акыйкат айта алган. М. Найманбаев «Олуя заада болуптур» [3.155] деген макаласында Арстанбек казак акыны Сүйүнбай менен достошуп казак элин бир жыл кыдырып акындык өнөрүн өнүктүргөнү жана Сүйүмбай акын жазганды билип, Арстанбек Буйлаш уулунун ырларын кагазга түшүрүп алгандыгы тууралуу маалыматтарды келтирген.

XIX кылымда коомдук-саясий ой-пикирдин өнүгүшүндө Арстанбек Буйлаш уулунун ээлеген ордун изилдөөдө таанып билүүнүн диалектикалык-материалисттик ыкмасы жана кубулуштарды талдоонүн конкреттүү тарыхый нуктары изилдөөнүн методологиялык негизин түздү. Андыктан маселени изилдөөдө эң негизги орунда историзм жана объктивдүүлүк принциби чечүүчү ролду ойноду.

Арстанбек Буйлаш уулунун XIX кылымдагы коомдук-саясий ой-пикирдин өнүгүшүндө ээлеген ордун изилдөөдө тарыхый ыкмаларды туура пайдаланууда орус окумуштууларынын, атап айтканда И.Д. Ковальченконун [2.80], Н.И. Смоленскийдин [2.120] тарых илиминин методологиясына арналган илимий эмгектери колдонулду. Диссертациянын мазмунун ачууда изилдөөнүн негизги ыкмалары катары тарыхый салыштырма, биографиялык, тарыхый типологиялык илимий ыкмаларын колдонууга туура келди. Диссертациялык ишти жазууда эң көп колдонулган ыкма бул тарыхый-салыштырма ыкмасы болду. Анткени салыштыруу процессинде изилдөөгө алынган маселенин маңызы ачылып, каралып жаткан фактыларды түшүндүрүү үчүн  мүмкүнчүлүктөр пайда болот. Ошондуктан Кокон хандыгынын феодалдык эзүүсү жана Россия империясынын Кыргызстандын аймагында жүргүзө баштаган колониялык саясатын Арстанбек акындын чыгармаларында келтирилген маалыматтар менен салыштырып ачып берүүдө жана изилдөөчүлөрдүн Арстанбек тууралуу келтирген маалыматтарын да бири-бирине салыштырып, туура тарыхый чындыкка дал келген маалыматтарды иргеп алууда тарыхый-салыштырма ыкмасы кеңири колдонулду. Ал эми Арстанбек Буйлаш уулунун Улуу акын болуп калыптанышын тактоодо тарых илиминдеги биографиялык ыкма чоң роль ойнойт. Диссертациялык ишти изилдөөнүн тарыхнаамасын талдоодо хронологиялык ыкма колдонулса, ал эми Арстанбектин өмүрүн жана чыгармачылык жолун изилдеген изилдөөчүлөр тарабынан топтолгон  тарыхый маалыматтарды салыштыруу менен тарыхый–типологиялык ыкманын негизинде XIX кылымда замана темасында ырдаган чыгармачылыгы өнүккөн акындарды үч негизги топко бөлүп каралды.

«Арстанбек Буйлаш уулу жана анын доору» деп аталган экинчи баптын биринчи параграфында “XIX к. кыргыздардын коомдук-экономикалык жана саясий абалы” чагылдырылган.
XIX кылымдын башында Кыргызстандын аймагы Орто Азиянын башка элдери сыяктуу мамлекеттик-административдик жактан бирдиктүү болбостон, тескерисинче кыргыздардын жайгашуусу мурунтан келе жаткан салттарга ылайык уруулук-уруктук   курамдын негизинде чачкындуулугу сакталганы белгилүү.
XIX кылымда башка көчмөн элдердей эле кыргыздардын негизги өндүрүш каражаты катары жер эсептелинген жана экономиканын негизги тармагы болгон мал чарбачылык кыргыздардын маанилүү өндүрүш каражатын түзүп, эң башкы чарбасы эле. Кыргыз коомунда ар бир үй-бүлөнүн байлыгы, даңкы ага тиешелүү малдын саны менен аныкталган. Мына ушул малдын саны менен көчмөн жана жарым көчмөн турмушта жашаган кыргыздардын жер үлүшү аныкталып, малдын санына жараша жер үлүшүнө ээ болгон. Кыргыздар мал чарбачылыгынан тышкары дыйканчылык менен дагы кесиптенишкен. Тарыхый булактардагы маалыматтарга караганда кыргыздар тээ байыртадан эле жер айдап эгин эгип, дыйканчылык кылганды өздөштүрүп келишкен. 

XIX кылымда ушундай чарбалык турмушта жашаган кыргыз эли алгач Кокон хандыгынын үстѳмдүгүндѳ, кийинчерээк, 60-жж. тартып Россия империясынын колониялык эзүүсүндө жашап, жогоруда аталган чарбанын түрлөрү менен кесиптенип  келген. Мына ошентип, XIX кылымдын биринчи жарымында Кыргызстандын территориясын Кокон хандыгы басып алгандан кийин жаңы административдик бирдик вилайеттерге бекитилген бир канча райондорго бөлүнгөн. Бул аймактардын үстүнөн өз үстөмдүгүн камсыздоо үчүн Кокон хандыгы жер-жерлерге аскер чептерин курушкан. Ошентип, Кокон хандыгынын тушунда Кыргызстандын аймагы алык-салыктар алынуучу негизги булагына айланды. Жергиликтүү калк жайгашкан аймактар салык төлөөчү бир нече административдик аймактарга бөлүнүп, алар кокондук бектер тарабынан көзөмөлдүккө алынган. Кокондуктар кыргыз элинен малдан, жерден, түшүмдөн салык алып, булардан тышкары дин кызматкерлеринин пайдасы үчүн битир, үшүр төлөнүүчү. Кокондуктардын баскынчыл саясаттын камтыган кыйла кызыктуу маалыматтарды Арстанбек Буйлаш уулунун  чыгармаларынан да  жолуктурууга болот. Алсак, Кокон бийлигинин тушундагы кыргыздардын абалын Арстанбек “темирден тарткан тор болуп”, ал эми Кокон хандыгынын  бийлиги “маңдайга бүткөн шор болуп”, кыргыз эли “көк чапан кокондукка кор болгонун мүнөздөйт.

XIX кылымдын орто чениндеги дагы бир орчундуу окуя Орто жүз казактарынан чыккан Абылай хандын небереси Кенесары хан Касым уулунун (1802-1847-жж.) Россия империясына каршы улуттук-боштондук кыймылы жана кыргыз-казак мамилелеринин курчушу менен байланыштуу. Кенесары Россия империясына каршы аттанууга мага көмөктөшүүгө макул болгула жана менин бийлигиме багынып бергиле деген маанидеги каттарын Чүй, Талас кыргыздарынын манаптарына жиберип, жыйынтыгында кыргыз бийлери Кененсарынын талабына баш ийбөө жана согушка даярдануу жөнүндө чечим кабыл алышкан. Кенесарынын чабуулуна каршылык көрсөтүүдө кыргыз колун Ормон хан жетекчиликке алган. Кененсары менен Ноорузбай экөө тең колго түшүрүлүп, баштары кесилген. Бул учур Арстанбек Буйлаш уулунун ырында “Кенен менен Нооруздун”, “ыза кордук өткөндө”, “сарыбагыш, солто чогулуп”, Ормон хан тарабынан “опсуз көпкөн Кенендин” башы кесилгендиги айтылат.

Кененсарынын колун талкалагандан кийин кыргыз урууларынын биримдиги чыңдала баштайт. Бирок көп өтпөй бугу-сарыбагыш урууларынын ортосундагы мамилелер бузула баштайт. Бугу менен сарыбагыштын ортосундагы чыр-чатактардын, жанжалдын жыйынтыгы Ормондун кунун кууган сарыбагыштар, Ормондун кол башчысы Төрөгелдинин жана Ормон уулу Үмөтаалынын жетекчилиги менен кайра-кайра бугулардын тынчын алган жортуулдарды уюштуруп турууларына алып келген. Бугу-сарыбагыш чатагында бугу уруусунун башына түшкөн мүшкүлдү Арстанбек Буйлаш уулу “Ормон ханын өлтүрүп” бугу уруусунун чабылып, “акылдан жаман шашканын” “Анжыян кире качканын ырларында таамай чагылдырган. 
Мына ошентип, кыргыз урууларынын ичинен биринчилерден болуп бугу уруусунун Россия империясынын карамагына өтүшү менен падышалык Россия Кыргызстанда  ачыктан ачык оторчулук аракеттерин ишке ашырууга чечкиндүү киришет. Падыша өкмөтүнүн аймактык-административдик бөлүштүрүү саясатынын натыйжасында кыргыз жери Сыр-Дарыя, Жети-Суу, Самарканд, Фергана областтарына карап, өз кезегинде Токмок, Ысык-Көл, Олуя-Ата, Ош, Анжыян, Наманган, Маргалаң, Кокон, Кожент өңдүү ар кайсы уезддердин карамагында калган. Ар бир уездеги волостор (болуштуктар) 1000-2000ге чейин түтүн жерлерге айыл уюштурулган. Ал эми чакан 100-200 түтүндүк айылдарды айыл башкарган [2.87, 347-б.]. Мына ушул учур Арстанбек Буйлаш уулунун «Тар Заманында» Россия империясынын келиши менен “миң үйлүүгө баш болгон болуш чыгары” “буйрук менен кондурган конуш чыгары” көрсөтүлгөн. Ошентип, Кыргызстандын аймагына XVIII ылымдын аягы - XIX кылымдын баш ченинде Кокон хандыгы басып кирсе, экинчи жарымында орус империясы андан күч менен тартып алды. Жүз жылдын ичинде кыргыз эли Кокон хандыгынын жана Россия империясынын букаралыгын башынан өткөрдү.

Ал эми экинчи параграфта “XIX кылымдагы кыргыз элинин коомдук-саясий ой-пикиринин өнүгүшү” каралды. Көчмөн жана жарым көчмөн турмушта жана уруулук мамилелердин шартында кылымдар бою кыргыз элинин руханий маданияты оозеки чыгармачылык аркылуу чагылдырылып келген. XIX кылымдагы кыргыз элинин коомдук-саясий ой-пикиринин маанилүү бир мүнөздүү өзгөчөлүгү мына ушул оозеки чыгармачылыктын бир бөлүгү катары өнүгүшүндө эле. Бул доордогу кыргыз элинин коомдук-саясий ой-пикири социалдык-экономикалык жана саясий мамилелеринин карама-каршылыктуулугун чагылдыруу аркылуу өнүктү.

XIX кылымда Кыргызстандын территориясында алгач Кокон хандыгынын үстѳмдүгү ѳкүм сүрсѳ, андан соң Россия империясынын колониялык бийлиги орнотулган. Мына ушул Кокон хандыгынын жана Россия империясынын үстѳмдүгү орнотулган доорго Калыгул Бай уулу, Арстанбек Буйлаш уулу жана Молдо Кылычтын өмүрү жана чыгармачылык ишмердүүлүктөрү туш келет. Бул акындар жашаган бурулуш доор, өткөл мезгил кыргыз элинин турмушунда өзүнүн татаал карама каршылыктуу жактары менен терең из калтырган. Дал ушул Кокон хандыгынын феодалдык эзүүсү, айрыкча Россия империясынын кыргыз жергесинде колониялык бийлиги орнотула баштаган мезгилиндеги коомдун өнүгүшүндөгү оош-кыйыштар, Замана агымынын жанданышын көрсөтөт.  Бул заманачыл акындар мезгилдин койгон суроосуна ар кимиси өз алдынча жооп берүүгө аракет жасагандыгы алардын негизги чыгармалары болгон «Акыр заман», «Тар заман» жана «Зар замандан» байкалат.

Замана идеясы биринчи иретте Кыргызстандын территориясына казак акындарынын замана темадагы чыгармаларынын таасири аркылуу тарала баштаган. Казак-кыргыз элдерине тараган замана маселеси XIX кылымда гана пайда болуп, андан ары өнүкпөстөн анын башаттары тээ байыркы мезгилден, орто кылымдардан башталат жана ар бир доордо, ошол доордун коомдук-саясий өнүгүүсүнө байланыштуу өнүгүп өсүп келет. Бул акындардын чыгармаларындагы көйгөйлүү маселе эл, жер биримдиги, эркиндиги болгон. XIX кылымда замана темасында ырдаган акындарды үч негизги топко бөлүп кароого болот: 

1) Биринчи топко Казакстандын аймагы бир четинен XVIII к. тартып, XIX к. орто ченине чейин Россия империясына каратылып, казак коомундагы социалдык-экономикалык жана саясий мамилелериндеги өзгөрүүлөрдүн жүрүшү менен доордун, замандын өзгөрүүлөрүнө көз салып, кыргыз элинин келечек тагдыры тууралуу ырдай баштаган акын Калыгул Бай уулу кирет; 

2) Экинчи топко Кокон хандыгынын баскынчыл саясаттын жана андан кийинки Россия империясынын Кыргызстанда өз үстөмдүгүн орнотуу учурундагы кыргыз коомундагы социалдык-экономикалык жана саясий мамилелериндеги өзгөрүүлөрдү чагылдырып ырдаган акындар Арстанбек Буйлаш уулу, Молдо Нияз кирет; 

3) Үчүнчү топко колониялык эзүүнүн күч алышын, кыргыз коомунун социалдык-саясий теңсиздигин, эзилген элдин оор турмушун чагылдырып ырдаган акындар Молдо Кылыч, Жеңижок, Тоголок Молдо, Токтогул кирет.

Мына ушул XIX кылымдагы кыргыз акындарынын чыгармачылыгындагы «Акыр заман», «Тар заман», «Зар заман» «Замана» аттуу ырлар кыргыз элинин кыйчалыш мезгилдеги, кыргыздардын эл биримдиги, ынтымагы, күнкорсуздугу, эркиндиги тектиги тууралуу эңсеген мүдөө тилектеринин, коомдук-саясий турмушун чагылдырган. 

Үчүнчү параграфта “XIX к. Кыргызстандын улуу ойчулдары. Арстанбек Буйлаш уулунун замандаштары” чагылдырылган.

XIX кылым акындар чыгармачылыгынын гүлдөгөн доору. Анткени буга Балыктын (1799-1887-жж.), Музоокенин (1800-1878-жж.), Келдибектин (1800-1880-жж.), Назардын (1800-1885-жж.), Сокур Калчанын (1810-1890-жж.), Айтыкенин (1816-1887-жж.), Чондунун (1826-1912-жж.), Молдо Нияз Эрназар уулунун (1823-1898-жж.), Солтобайдын (1834-1918-жж.), Нурмолдонун (1838-1920-жж.), Жеңижоктун (1860-1918-жж.), Молдо Кылыч Шамыркан уулунун (1866-1917) ж.б. чыгармалары ынанымдуу далил болуп турат. Алар атактуу залкар акындар катары Арстанбек менен бир доордо жашап өтүшкөн замандаштары болгон.
Өз доорунун залкар инсаны болгон Арстанбек Буйлаш уулунун замандашы жана анын чыгармачылыгынын, коомдук-саясий көз карашынын калыптанышына зор таасирин тийгизген улуу, залкар инсандардын бири Калыгул Бай уулу болгон. Акылман насаатчы Калыгул Бай уулунун чыгармаларында социалдык карама-каршылыктар гана айтылбастан, адилеттүүлүккө көбүрөөк көңүл бурулат. Көпчүлүк маалыматтарда Калыгул комуз чертип, ашка-тойго барып ыр ырдаган эмес. Замана-заң эрежеси, жүрүм-турум адеби, тарбия-таалим, калктын келечеги сыяктуу турмуштук, адеп-ахлактык, коомдук-социалдык ой-толгоолорун маселдетип, макал, санат түрүндө обонсуз айтып берген. Акылман насаатчы Калыгул Бай уулу өзүнүн замандашы Арстанбек Буйлаш уулунун чыгармачылык өнөрүнө, коомдук-саясий көз карашынын калыптанышына зор таасирин тийгизет. Бирок, көпчүлүк изилдөөчүлөр тарабынан мына ушул эки акындын чыгармаларынын окшоштук жактары бар жана окшош деген ой пикирлерин, көз караштарын билдирип келишет. 

Кыргыздардын XIX кылымдагы гуманист жана философ акындарынын ири өкүлү, жазгыч акындардын бири жана Арстанбек  менен замандаш Молдо Нияз болгон. Ойчул акын Молдо Ниязда өзү менен замандаш заманчыл акындар сыяктуу эле доор, заман маселесине да кайрылган. Чыгармаларында орус империясынын оторчулук саясаты кыргыз жергесине келе элек жана жаңыдан келе баштаган доорду чагылдырган Калыгулдун «Акыр заманы», Арстанбектин «Тар заманы» Молдо Ниязды замана багытындагы чыгармаларды жаратуусуна таасир эткен. Айрыкча акындын «Санат дигараст» түздөн-түз замана агымындагы чыгарма.

Арстанбек Буйлаш уулунун дагы бир замандашы жазгыч жана ойчул акындардын бири Молдо Кылыч да «замана» агымынын көрүнүктүү өкүлдөрүнүн бири. Ал «замана» багытына тиешелүү «Зар заман» сыяктуу белгилүү чыгарманы жараткан. Молдо Кылычтын чыгармачылыгына да Арстанбек Буйлаш уулу менен Калыгул Бай уулунун чыгармалары чоң таасир эткен. Айрыкча ал Арстанбектин чыгармачылыгын жогору баалаган.
Арстанбек Буйлаш уулунун замандаштары болгон казак акындары катары Дулат Бабатай уулу,  Шортонбай Канай,  Мурат Дөнкө уулун атоого болот. Бул акындардын чыгармаларында да замана идеясынын күч алышы Казакстандын территориясы Россия империясына каратылышы менен башталган эле. Казак эли кыргыз элине караганда Россияга каратылышы эртерээк башталганына байланыштуу казак жергесинин административдик-аймактык бөлүнүүлөрүнө, башкаруу түзүлүшүнө өзгөрүүлөр кирип, патриархалдык-феодалдык түзүлүшкө негизделген укумдан-тукумга калган чексиз башкаруу бийлиги чектелүүгө дуушар болот. Коомдогу болуп жаткан бул өзгөрүүлөр казак эл арасында да алсак, Дулат Бабатай уулу, Шортонбай Канай уулу жана Мурат Мөңкө уулу сыяктуу акындардын замана багытындагы чыгармаларын жаратуусуна алып келди. Бул акындардын чыгармаларында башкаруу тартибинде, турмуш-тиричилик, адеп-ахлак, жүрүм-турум эрежелеринде пайда болгон өзгөрүүлөр замандын, доордун бузулушу, акыр замандын белгиси катары баяндалган.

Мына ушул казак акындары Дулат Бабатай уулу,  Шортонбай Канай уулу,  Мурат Дөнкө уулу Арстанбек Буйлаш уулунун чыгармачылыгына чоң таасир этсе, ал эми Арстанбек замандаш казак акындары Кантарбай, Сүйүнбай менен айтышкан айтыштары эл оозунда сакталып калган. Кантарбай менен Арстанбектин айтышы Каркырада кыргыз-казактын чоң тоюу болуп өтүп, ошондо Кантарбай менен Арстанбек айтышка чыккан. Айтышты Арстанбек ачып «кымбатын элге таштайлы, замана ырын ырдайлы» - деп баштап, казактын Мөңкө акыны  менен кыргыздан чыккан акылман олуя Калыгулду эскерип, алар айтып кеткен замана ырын баштайт. Ушундан соң Каңтарбай Арстанбекке эч жооп кайтарбастан жеңилген экен. Чындыгында эле «бул көрүнүш ошол доордо кыргыз, казак жергесинде Арстанбекке теңдеше, беттеше ала турган акындардын жок экендигин далили деп кароого болот» [2.124, 14-б.].

“Арстанбек Буйлаш уулунун өмүрү жана чыгармачылыгы”деп аталган үчүнчү баптын биринчи параграфында “Арстанбек Буйлаш уулунун ата-бабалары (ата-теги) жана балалык чагы. Чыгармачылыгынын эрте мезгили” каралды.

Өз элин эл биримдигине, мамлекеттүүлүккө үндөгөн өз заманынын кыраакы ойчул философу, улуу акыны Арстанбек Буйлаш уулу 1824-жылы Ийри-Сууда (азыркы Нарын району, Чет Нура айыл өкмөтүнө караштуу Тѳш-Булак айылында) Буйлаш бийдин үй-бүлөөсүндө жарык дүйнөгө келет. Арстанбектин атасы Буйлаш бугу уруусунун Тынымсейит уругунун мал-мүлктүү бай адамы болгон, журт башкарып бий аталган. Буйлаш бийдин эки аялы болуп, Арстанбек Буйлаш бийдин экинчи аялы, токолу Төрөкандан төрөлөт [3.160, 92-б., 2.74, 4-б., 2.45, 12-б.].
Көптөгөн көчмөн элдерде, урууларда атадан балага, муундан муунга оозеки түрүндө айтылып, элдин, уруунун түпкү теги, таралышы жөнүндөгү тарыхый маалыматтар санжырада камтылган. Бирок, көчмөнчүлүк шартка ылайык башка көчмөн элдердей эле кыргыз эли санжыра аркылуу кимдин кайсыл урууга таандык экендигин, тегин кимдигин жети атага чейин сөзсүз билүү зарылдыгын билишкен. Чоро уулу Буйлаштын уулу Арстанбек Буйлаш уулунун ата – бабалары, ата тегин Б.Кебекова [2.74, 10-11-бб.]  менен М.Мамыровдун [3.150, 147-б.]  маалыматтарында Арстанбектин ата–теги Тынымсейитке  чейин  берилсе, ал эми Б. Солтоноев «Арстанбек Буйлаш уулу - анын атасы Жоро, анан Үркүнчү, анан Акбагыш, анан Токтогул, анан Тынымсейит, анан Мырзакул, анан Орозбак, анын атасы Кылжыр, анын атасы Тагай- оң кыргызы» [2.121, 154-б.] деп көрсөтүлөт. Ошентип, жогоруда келтирилген маалыматтарды салыштыруу менен Арстанбектин атасы Буйлаш-Чоро-Шопок–Үркүнчү-Акбагыш–Токтогул–Мортук–Тынымсейит–Мырзакул–Орозбакты–Кылжыр-Тагайга барып кошулат.

Арстанбек Буйлаш уулу өспүрүм бала чагынан чоң комузчулардан комуз үйрөнүп, күү черте баштайт.  Ырчылык шыгы эрте ойгонгон Арстанбек, али жетиле элек жаш бала кезинде эле кээде көп эл чогулган жерде ырдап, күү черте баштаганы тууралуу аңыз кептер айтылып жүрөт. Арстанбек он эки, он үч жашка келгенде комуз үйрөнүп, күү чертип, он төрт жашында ыр курап, эл чогулган жерде элдик ырларды ырдап, күүлөрдү чертип, оозго алынып,  он беш жашка чыкканда оң менен солду кыдырып, эл аралап ырчылыктын сырларын үйрөнө баштайт. Арстанбектин балалык чагы оомалуу-төкмөлүү заманга, оош-кайышы көп окуяларга ширелген доорго туура келди.

Ал эми “Арстанбек Буйлаш уулунун коомдук-саясий көз карашынын  калыптанышы” деп аталган экинчи параграфта Арстанбек Буйлаш уулунун жалпы кыргыз элине калыптанган акын катары тааныла баштаган учуру каралды.
1840-жылы Анжыян вилайетинин акими Алымбек датка Буйлаш бий баштаган он төрт кишини Кокон хандыгына алык-салык төлөдөн баш тартканы үчүн Анжыянга айдаттырып барып ак үйлүү аманат б.а. мейман туткун катары убактулуу ордо камагына алат. Буйлашты бошотуу максатында Арстанбек Анжыянга барып, ал тарапта бир жыл жүрөт. Анжыян, Кокон, Маргалан, Алай, Аксыны кыдырып чыгат. Анжыянда жүргөн бир жыл ичнде Арстанбек эл оозуна алынып, «комузду укмуш чертет», «ырдаса булбулдай сайрайт» деген кабар «Алымбек баштаган ордонун билермандары: Кулназар, Комчу, Атамкул, Мааразыкка жетет. Алар саркерлери аркылуу «аркалык комузчу баланы» таап келишет. Ырчы, комузчуларын чакырышып, Буйлаш уулу менен беттештиришет. Алардын ичинен Буйлаш уулу менен Сарт акенин (Ысакандын) алым-сабак чертиши курч мүнөздө өтөт. Кыскасы, «ал ошентип, эрте жашынан атак-даңкка ээ болот. Бир жылдан кийин өз жерине атактуу акын-комузчу катары кайтат» [2.135, 103-б.]. Арстанбек Буйлаш уулу Анжыян тарапка барышы менен өзүнүн акындык таланттын андан ары өрчүтүү, коомдук – саясий көз карашынын кеңейишине чоң таасир этти. Ушул учурдан тартып Арстанбек Буйлаш уулунун чыгармалары социалдык–саясий багытка өңүт алып, чыгармаларынын мазмуну, маңызы доордун саясий маселелелерин камтыган чыгармаларга айланышына шарт түзүлдү.
Арстанбек Буйлаш уулунун Анжыянга барган мезгили Кокон хандыгын 1822-1842-жылдардын аралыгында Мадали хан башкарып турган учурга туш келет. Т. Саманчин [3.160, 94-б.], Б.Кебекова [2.74, 18-б.], Н.Бегалиева [2.45, 16-17-бб.]  акындын атасынын артынан Кокондогу хан ордосуна барбастан Анжыянга баргандыгын баса белгилешет. Анткени Б. Кебекова да, Н. Бегалиева да К. Мифтаковдун 1922-жылы Саадабай Бабакан уулунан жазып алган маалыматына таянып, Арстанбек «Кокон ордосуна эмес, кыпчактар ээлик кылган Анжыянга барган» деп көрсөтүшөт. Ал эми Б.Солтоноев [1.3, 453-б., 2.121, 153-б.] 1855 – жылы Арстанбектин атасы Буйлашты Кокон хандыгына караган кыргыз ханы Алымбек кыйыктап, аркадан ичке алдырып кеткен. Он беш жашар бала Арстанбек атасынын артынан кубалап барып Алымбек датка баштык кыргыздарына жана Кокон бектерине ырдап» бергени жөнүндө маалымат келтирет. Бул маалыматка таянсак, Арстанбектин Анжыян тарапка барышы Малла хандын тушуна (1858-1862-жж.), Алымбек датканын Анжыян вилайетин толук бийлеп турган учурга туш келет. Демек, жогоруда келтирилген маалыматтарды салыштыруу менен Арстанбек атасынын артынан Анжыянга барган деп айтууга негиз бар.
Арстанбек Буйлаш уулу Анжыянга барганда Кыргызстандын түндүк жана түштүк аймактарында Кокон хандыгынын кыргыз жергесинде жүргүзгөн аксым саясаттын салыштырып, кыргыз элинин тегереги “темирден тарткан тор болгонун” жана Кокон хандыгынын бийлиги “маңдайга бүткөн шор болгонун” Кокон хандыгы жөнүндө ырларында кеңири чагылдырган. Андыктан Анжыянга барган учур Арстанбектин коомдук-саясий көз карашынын калыптанып бүтүшүнө түздөн-түз таасир этти жана анын чыгармачылыгынын саясий–социалдык багыт алышына шарт түзгөн.

Үчүнчү параграф «Тар замандын» жаралышы жана өнүгүшү. Арстанбек Буйлаш уулу кыргыз элинин улуу акыны” деп аталып, анда Арстанбек Буйлаш уулунун көлөмдүү чыгармасы болгон «Тар замандын» жаралышынын тарыхый өбөлгөсү жана анын өнүгүшү каралды.

Арстанбек Буйлаш уулунун «Тар заманы» коңшулаш казак элинин Россияга каратылышынын таасиринде жаралды. Кыргыз элине караганда коңшулаш казак эли Россияга эки кылым эрте каратыла баштаганы белгилүү. Андыктан Арстанбек Буйлаш уулунун«Тар заманында» орус империясынын оторчулук саясаты кыргыз жергесине келе элек жана жаңыдан келе баштаган мезгилдеги кыргыз жергесиндеги коомдук-саясий өзгөрүүлөр, олуттуу тарыхый окуялар чагылдырылган. Демек, «Тар замандын» жаралуу шарттарын жана анын өнүгүшүн эки мезгилге бөлүп кароого болот: 1) «Тар Заман» 1846–жылы Улуу Жүздүн кѳбү Россияга кошулган мезгилден кийин жаралып, 1854-жылдын аягына чейин казак жергесинде болуп жаткан өзгөрүүлөрдү, жаңыланууларды алдын ала кабарлоо ирээтинде өнүгүп кошумчаланып, толукталып ырдалган ырлары кирет. 2) Кыргызстандын аймагы Россия империясынын колониясына айланган мезгил. Бугу уруусунун Россия империясына кошулушу менен башталган падышачылыктын агрардык саясаты, социалдык чөйрөдөгү, экономика тармагындагы өзгөрүүлөрдү камтыган ырлары кирет, башкача айтканда 1855-жылдан 1878-жылга чейинки аралыкты кучагына алат.

Арстанбек Буйлаш уулунун «Тар заманында» ушул орус чыкканда «көч алды орус болоорун», «тегерете урдурган коргон чыгаарын», «эсепке жерди алаарын», «атасынан баласы кыйын чыгарын», «кичи атанын балдары улук болорун», «бойго жеткен - кыздардын, баштагыдай көркү жок, той азаярын» ж.б. ушул сыяктуу кыргыздардын жашоо-турмушуна, салт-санаасына жат келген тартиптер киргизиле баштаганы чагылдырылат. «Тар заманда»  эл ынтымагы, бытыранды кыргыз урууларын баскынчыларга каршы туруу, бирдиктүү бир хандыкты түзүү сыяктуу доордун көйгөйлүү маселеси көтөрүлгөн. Арстанбек Буйлаш уулу уруулар ортосундагы ынтымакты чыңдап, уруу бийлеген хан, бий, баатырларды бир бүтүмгө келип, каратып алууга аракеттенген орус оторчуларына, жалпы кыргыз элин каршы туруп, бириктирип, бирдиктүү мамлекеттүүлүктү түзүү үчүн күрөшүүгө чакырган. 

Кыскасы, Арстанбек Буйлаш уулу «Тар заманында» эл, жер эркиндиги үчүн ар дайым элди биримдикте бир хандыкты түзүп алууга чакырат. “Тар заман” чыгармасында Чыгыш Түркстанда Йакуб бек тарабынан негизделген  Жети шаар мамлекетине кыргыз, казак элин бириктирүү тууралуу ою ачык берилет. Акындын бул оюн ошол учурдун коомдук-саясий кырдаалдын курчушуна байланыштуу келип чыккандыгын белгилөө менен аны Арстанбектин элди биримдикке, ич-ара ынтымакты чыңдоого, өз бетинче бирдиктүүлүк, мамлекеттүүлүккө ээ болуу идеясы чакырыгы катарында кабыл алсак болот.

Арстанбек Буйлаш уулунун «Тар заманында» XIX кылымда орун алган Кыргызстан менен Россиянын ортосундагы мамилелерге да орун берилген. Ал падышачылык Россиянын Кыргызстанга жасаган саясий, социалдык, экономикалык, маданий кысымы, мезгил өзү көрсөткөндөй, элдин бузулуп жарылышына, салттык жүрүм-турумдун кыйрашына, коомдук тартиптин башаламандыгына алып келгендиги белгиленет. Ошентип, кыргыз элинин улуу акыны Арстанбек Буйлаш уулунун элдин мүдөө-тилегине шайкеш чыгармалары аны жалпы кыргыз элине улуу акын катары таанытты. Доор, учурдун талабы Арстанбек Буйлаш уулундай улуу акындын чыгышына шарт түзгөн.

ЖЫЙЫНТЫКТАР
· Тарыхнаамалык жана булак таануучулук талдоонун жыйынтыктары Арстанбек Буйлаш уулунун чыгармачылыгы ушул күнгө чейин тарыхый өңүттө ар тараптан изилденбей жана татыктуу баасын албай келгенин көрсөтүп турат.

· Кокон хандыгынын феодалдык эзүүсү жана Россия империясынын колониялык үстѳмдүгүнүн орнотулушу Арстанбек Буйлаш уулунун коомдук-саясий көз карашынын калыптанышына чоң таасир эткен жана анын кыргыз элинин улуу акыны катары калыптануусун шарттаган. Ал чыгармаларында өзү күбө болгон доордун орчундуу тарыхый учурларын: Кокон хандыгынын эзүүсүн, андан соң Россия империясынын, казак султаны Кенесары Касымовдун чабуулун, бугу-сарыбагыш урууларынын чатактарын чагылдырган.

· XIX к. орчундуу тарыхый учурлардын бири – Түндүк Кыргызстандын Россия империясына кошулушу кыргыз элинин коомдук-саясий ой-пикиринде жаңы багытын – карапайым элдин жашоосун реалдуу чагылдырган акын-заманчылардын чыгармачылыгынын калыптанышын шарттаган жана кийинки өнүгүшүнө  терең таасирин тийгизген.

· Арстанбек Буйлаш уулунун доорунда кыргыз элинин тарыхында чукул бурулуш, терең өзгөрүүлөр болуп өттү. Мурунтан келе жаткан жамааттык-уруулук түзүлүшкө доо кетип, мурунку муундардан мурасталган адеп-ахлактык тартиптер бузулду. Төкмө акын Арстанбек Буйлаш уулу өз чыгармаларында кыргыз элинин өзгөчө жер жана суусунан ажырап, башка бир мамлекеттин – Россия империясынын менчигине айланышын терең жана кеңири чагылдырган.

· «Тар Заман» чыгармасы, коңшулаш казак элинин Россияга кошулушунун таасиринде жаралды. Арстанбек Буйлаш  уулунун эң көлөмдүү чыгармасы болгон «Тар заманда» орус империясынын оторчулук саясаты Кыргызстандын аймагына келе элек жана жаңыдан келе баштаган мезгилдеги коомдук-саясий өзгөрүүлөр, кыргыз элинин оор абалы, келечек ой-тилектери, мүдөөсү чагылдырылган. Акын кыргыз эли үчүн падышачылыктын колониялык саясаты башталган доорду оор, кыйын, тарыган мезгил катары кабыл алат.
· «Тар заман» чыгармасынын жаралышын, өнүгүшүн жана жаңы идеялар менен толукталышын биз эки мезгилге бөлүштүрдүк:  1) Биринчи мезгил -1846–ж. - 1854-ж. - Улуу Жүздүн кѳбү Россия империясынын курамына кошулушунан - бугу уруусунун Россияга кошулушуна чейинки мезгил. Бул мезгил “Тар Заман” чыгармасынын жаралышы жана өнүгүшү менен мүнөздөлөт. Акын-заманчыл катары Арстанбек Буйлаш уулунун чыгармачылыгы бул учурда алдын ала кабарлоо катарында калыптанат; 2) Экинчи мезгил - 1855-ж. - 1878-ж. – Кыргызстандын аймагы Россия империясынын колониясына айланган мезгил. Падышачылыктын колониялык саясаты Арстанбек Буйлаш уулунун чыгармачылыгынын кеңейишине жана тереңдешине таасир эткен. Трагизм жана өз элинин тагдыры үчүн тынчсыздануу анын чыгармасында негизги идеяга айланат.

· Кокон хандыгы, Россия империясы үстөмдүк кылган тарыхый доор Арстанбек Буйлаш уулун кыргыз элинин улуу акыны катары калыптанышын шарттаган. Диссертациялык изилдөөдө Арстанбек Буйлаш уулунун чыгармачылык жолу чоң төрт этапка бөлүндү: 1. Биринчи этап 1836-1840-жж. - Арстанбек Буйлаш уулунун чыгармачылыгынын эрте мезгили; 2. Экинчи этап 1840-1842-жж. - Арстанбек Буйлаш уулунун коомдук саясий көз карашынын калыптанышы (Анжияндык мезгил); 3. Үчүнчү этап 1842-1854-жж. - Түндүк Кыргызстан Россияга  кошулушуна чейинки мезгилдеги Арстанбек Буйлаш уулунун чыгармачылыгы. Буйлаш уулу Арстанбектин заманчыл акын катары калыптанышы 4. Төртүнчү этап 1855-1878-жж. - Кыргызстандын аймагы падышачылык Россиянын колониясына айланган мезгил, Арстанбек Буйлаш уулунун чыгармачылыгынын гүлдөгөн учуру.

· XIX кылымдын 20-ж. башы жана 70-ж. акырына чейинки мезгил аралыгында жашаган Арстанбек Буйлаш уулунун чыгармалары чет жерликтерге күнкор болгон  доордун көйгөйлүү  маселелерине  арналган жана оторчуларга каршы күрөшүүгө, уруулар ортосундагы ынтымак менен биримдикти чыңдоого үндөгөн.

ПРАКТИКАЛЫК СУНУШТАР
XIX кылымда Кыргызстанда коомдук-саясий ой-пикирдин өнүгүшүндө Арстанбек Буйлаш уулунун ээлеген ордун изилдөөнүн натыйжасында чыгарылган тыянактардын негизинде төмөндөгүдөй практикалык сунуштар белгиленди:

· XIX – ХХ кылымдын башындагы акындар чыгармачылыгынын тарыхы боюнча маселени изилдөө тарыхчылар тарабынан колго алынса.

· Буйлаш уулу Арстанбектин чыгармаларын баалоодо, совет доорунда окууга, окуттууга жана иликтеп-изилдөөдөн четтетилип, ашыкча саясатташтыруунун негизинде кетирилген кемчиликтерге токтолуп, объективдүү баа берүү менен Арстанбек акындын чыгармаларын иликтеп изилдөө иштерин тарыхый, философиялык, адабиятчылык жана маданият таануучулук багытында өркүндөтүү.

· Арстанбек Буйлаш уулу жана анын замандаштарынын чыгармаларында Ата Мекен идеясы кеңири чагылдырылган жана ал акындардын адеп-ахлак нускаларын терең үйрөнүп, орто мектептерде жаш муундарды тарбиялоодо кеңири колдонулса.

· Кыргызстандын  XIX кылымдагы тарыхын, маданиятын терең изилдөө максатында Арстанбек Буйлаш уулу жана аны менен замандаш акындар чыгармачылыгынын тарыхы боюнча атайын илимий конференцияларды уюштуруу керек жана алардын жыйынтыктары боюнча илимий макалалардын жыйнактарын, монографияларды, окуу куралдарын жарыкка чыгаруу. 

· XIX кылымдагы кыргыз элинин социалдык-экономикалык жана саясий абалынын түйүндүү маселелерин изилдеп-иликтөөдө Арстанбек Буйлаш уулу жана анын замандаштарынын эмгектеринин тарыхый мааниси зор жана алар кыргыз элин эркиндикке, көз карандысыздыкка, биримдик менен ынтымакка дайым үндөп келгенин азыркы, ошондой эле кийинки учурларда жаш муундар унутпоо максатында  «Замана» агымынын көрүнүктүү өкүлдөрүнө арналган музейлерди ачуу.

· Арстанбек Буйлаш уулунун өмүрү жана анын тарыхый булактарды ырастап жана толуктап турган чыгармалары тууралуу интернет корунда, заманбап окуу китептеринде кеңири жарыялоо.

· Кенже эпосторду, кошокторду чебер аткаргандыгы, залкар күүлөрдүн автору жана аткаруучусу катары эл эсинде калган Арстанбек Буйлаш уулунун чыгармаларына татыктуу баа берүү менен акындын асыл мурастарын кайрадан чогултуу иштерин уюштуруу.

Каулбекова Ракия Абдрасуловнанын «XIX кылымда Кыргызстанда коомдук-саясий ой-пикирдин өнүгүшүндө Арстанбек Буйлаш уулунун ээлеген орду» деген темада 07.00.02 - Ата Мекен тарыхы адистиги боюнча тарых илимдеринин кандидаты даражасын изденип алуу үчүн жазылган диссертациясынын

РЕЗЮМЕСИ

Өзөктүү сөздөр: Арстанбек Буйлаш уулу, коомдук-саясий ой-пикир, Кыргызстан, доор, «Замана», заманчыл акындар, коомдук-саясий көз караш, ”Тар заман”, эл, жер, Мекен, мамлекеттүүлүк.

Диссертациянын негизги максаты – Диссертациялык иштин максаты кыргыз элинин XIX к. тарыхында Арстанбек Буйлаш уулунун ээлеген ордун аныктоо, изилденип жаткан мезгилде Кыргызстанда коомдук-саясий ой-пикирдин өнүгүшүнө кошкон салымын жана ролун ачып берүү. 

Изилдөөнүи объектиси болуп Арстанбек Буйлаш уулунун чыгармачылык мурастары саналат.

Изилдөөнүн предмети болуп XIX к. кыргыз элинин коомдук-саясий ой-пикиринин өнүгүшүндөгү Арстанбек Буйлаш уулунун ээлеген ордун, колониялык мезгилдеги социалдык-экономикалык абалдын контекстинде изилдөө эсептелинет.

Изилдөөнүн методологиясы - Арстанбек Буйлаш уулунун XIX кылымдагы коомдук-саясий ой-пикирдин өнүгүшүндө ээлеген ордун изилдөөдө тарыхый салыштырма, биографиялык, хронологиялык, тарыхый типологиялык илимий ыкмалары колдонулду.

Диссертациянын илимий жаңылыгы жана жыйынтыктары - Бул илимий иште биринчи жолу колониялык доордун коомдук-саясий маселелерин өз ырларында таамай чагылдырган Арстанбек Буйлаш уулунун өмүрү жана чыгармачылык жолу, Кыргызстанда коомдук-саясий ой-пикирдин өнүгүшүндөгү анын ээлеген ордун комплекстүү тарыхый булактардын негизинде изилдөөгө  аракет жасалды.

Диссертациялык изилдөөдө илимий натыйжалар көп жылдык изденүүнүн жыйынтыгы болуп, илимий ыкмалардын негизинде Арстанбек Буйлаш уулунун өмүрү жана чыгармачылыгына  ар тармактуу талдоо берилип, Арстанбек Буйлаш уулунун XIX кылымдагы кыргыз элинин коомдук-саясий ой-пикиринин өнүгүшүндөгү ээлеген ордун изилдеп-иликтөө эң көйгөйлүү маселе болуп жаткандыгы каралган.
Диссертациялык изилдөөдөгү негизги маалыматтарды жана тыянактарды XIX кылымдагы Кыргызстандын тарыхы, маданияты, коомдук-саясий ой-пикири жана кыргыз адабиятынын тарыхы боюнча жалпы жана атайын курстарда, студенттерге окулган лекцияларда, кесиптик окуу жайларда, мектеп окуучуларына өтүлгөн сабактарында пайдаланса болот.
РЕЗЮМЕ
на диссертацию Каулбековой Ракыи Абдрасуловны на тему: «Роль Арстанбека Буйлаша уулу в развитии общественно-политической мысли Кыргызстана в XIX веке» на соискание ученой степени кан​дидата исторических наук по специальности 07. 00. 02. - Отечественная история.
Ключевые слова: Арстанбек Буйлаш уулу, общественно-политическая мысль, Кыргызстан, эпоха, “Времена”, акыны-заманисты, общественно-политические взгляды, «Трудное время”, народ, земля, Отчизна, государственность.

Основная цель диссертации. Цель диссертационной работы является определение места Арстанбека Буйлаш уулу в истории кыргызского народа в XIX в., раскрытие его вклада и роли в развитии общественно-политической мысли в Кыргызстане в исследуемый период.

Объектом исследования  является творчество Арстанбека Буйлаш уулу. 

Предметом исследования  является исследование роли Арстанбека Буйлаша уулу в  развитии общественно-политической мысли кыргызского народа XIX в., в контексте социально-экономического положения в колониальный период.

Методология исследования основана на применении историко-сравнительного, историко-типологического, биографического и хронологического  методов в исследовании роли Арстанбека Буйлаш уулу в развитии общественно-политической мысли XIXв.  

Научная  новизна и результаты диссертации. Впервые, на основе исторических источников, сделана попытка комплексного исследования жизни и деятельности  Арстанбека Буйлаш уулу, точно отразившего в своих произведениях   общественно-политическое  вопросы   колониальной  эпохи и  его роль  в развитии  общественно-политической мысли  Кыргызстана.
Научные  выводы диссертационного исследования стали   результатом многолетней работы, дали возможность на основе научных методов,  всесторонне анализировать жизнь и творчество Арстанбека Буйлаш уулу, определить его роль  в  развитии общественно-политической мысли кыргызского народа XIX в. 

Основные  данные и выводы диссертационного исследования будут  необходимы  при  изучении  истории, литературы и  культуры кыргызского народа XIX века, и применены на лекционных и специальных курсах для студентов  вузов,  учащихся профессионально-технических училищ и   общеобразовательных  школ.    
SUMMARY

Kaulbekova Rakia Abdrasulovna’s dissertation on theme: “The role Arstanbek Buylash uulu in the development of social - political ideas of Kyrgyzstan in XIX century” on research degree of candidate of historical sciences on specialize 07.00.02. – Domestic history.

Кеу words: Arstanbek Buylash uulu, social-political ideas,  social –political ideas of Kyrgyzstan, the era, "The Times", lyrics of time,  social and political points, “a hard time”, people, land, homeland, state system. 

The main objective of the thesis - the main goal of dissertation work is the definite place Arstanbek Buylash uulu in history of Kyrgyz people  in XIX century reveal its contribution and role in development  of social–political ideas of Kyrgyzstan in the indicate period.

The object of study - is the creative legacy of Arstanbek Buylash uulu. 

The subject of the study - a study of the role and place of Arstanbek Buylash uulu in  the development of social and political life of the Kyrgyz people of the XIX century, in contain social-economical position in colonial period.

Methodology Research–is based using of historical comparisons, historical- typological, biographical and chronological methods in researching role of Arstanbek Buylash uulu in development social- political ideas XIX century.

Scientific novelty and results of research - the first time on the basic historical sources has been made an attempt of complex researching life and activity of Arstanbek Buylash uulu, exactly reflects of his activity of social- political position in the colonial era and his role in development of social-political ideas of Kyrgyzstan.

Scientific conclusions of dissertation research are the result of many years of work had been taken an opportunity on the basis of scientific methods, comprehensively is analyzed the life and creative work of Arstanbek Buylash uulu and determined his role and development of social-political ideas of Kyrgyz people of the XIX century.

Basic information and conclusions of dissertation research can be used in the history of Kyrgyzstan of the XIX century, the culture, to the general and special courses on the social and political development in the history of Kyrgyz literature, on the student’s lectures, vocational schools, also for pupils comprehensive secondary schools.

